
Mundu guztiak dauka bihotz gosetia 

Maitasun gosea ardatz duten bost ipuinek osatutako liburuarekin itzuli da fikziora Xabier Mendiguren Elizegi: 'Bihotz gosetien Kluba'

 
JUAN LUIS ZABALA - DONOSTIA «Everybody's got a hungry heart» («Mundu guztiak dauka bihotz gosetia»). Bruce Springsteenen kantu batetik ateratako hitz horiek aurkituko ditu, liburuaren hasieran, atariko aipu gisa, Xabier Mendiguren Elizegiren (Beasain, 1964) Bihotz gosetien Kluba ipuin liburu berriari heltzen dion irakurleak. Ez da, jakina, aliritzira egindako hautua: liburua osatzen duten bost ipuinetan «ardatz» dira, izan ere, Karmele Jaio idazle eta kazetariaren ustez, izenburua osatzen duten hiru hitzetatik bi: bihotza eta gosea: «Ipuin guztiak daude gorabehera sentimentaletan oinarrituta, eta protagonista guztiak agertzen dira maitasun gosez». 

Liburua osatzen duten bost ipuinetatik bi Gentzianak loretan eta Heidi aski luzeak dira, nobela laburtzat ditu Mendigurenek. Beste hirurak Perikitoen bakardadea, Trip eta Une egokia, hitz egokiak laburragoak dira.Ohi bezala, Elkar argitaletxearen eskutik eman du argitara liburu berria ere Mendigurenek. Azken urteetan oroitzapenak eta saiakera kutsuko liburuak argitara eman ondotik Nerabearen biluzia, Errekarteko koadernoa eta Arbelaren gainean fikziora itzuli da orain, Bihotz gosetien Kluba-rekin.Iaz idatzi zituen liburuko bost ipuinak. «Ez nintzen propio jarri, aurretik, izenburu hori izango zuen liburu bateko ipuinak idaztera. Fikziotik aparteko hainbat lan egin ditut azken urteetan, eta horrekin nekatuta edo aseta nengoen, beti norberaren zilborrari begiratze hori aspergarria izan zitekeela iritzita, edo errazkeria beharbada. Horregatik, istorioak asmatzea eskatzen zidan barrenak. Azken batean, idazle moduan, horixe naiz batez ere ni, istorioen asmatzailea, eta horretara itzultzeko gogoa nuen». 

Bihotz gosetien Kluba liburuko bost ipuinak «dibertimenduak» dira, neurri batean behintzat, Xabier Mendiguren Elizegiren ustez. «Ipuin entretenituak egiten saiatu naiz, gauzak gerta zitezela nahi izan dut, eta umore punturik ere izan dezatela, nahiz eta sakonean agertzen dituzten kontuak garratzak izan. Horretarako, espresuki bilatu dut hizkuntza gozo eta erraza, trabarik gabekoa». Dibertimenduak izanagatik ere, «gizon-emakume guztion barruko zerbait ukitzen duten gaiak» jorratu ditu Mendigurenek liburuko ipuinetan. «Nahiko nuke irakurlearen bihotza ukitu, edo irakurlearen barrenean kili-kili egin». 

Ipuinetako batzuk enkarguei erantzuteko idatziak dira. Hori da, esaterako, Une egokia, hitz egokiak ipuinaren kasua, Berriak eman baitzuen argitara, udako narrazioen atalean, iazko abuztuaren 11n.Ipuin gehiago bazuen eta, badu, beraz idatzirik eta inongo liburutan argitaratu gabe Mendigurenek, baina baztertu egin ditu, «edo gutxiago gustatzen zitzaizkidalako, edo, bestela, liburu honen batasun tematikotik edo estilistikotik kanpo geratzen zirelako». «Ase ezintasuna, insatisfakzioa agertzen da liburuko ipuin guztietan», Karmele Jaioren ustez. «Maitasun gosez, maitasuna lortzeko edozer gauza egiteko prest daude pertsonaiak; baita, kasu batzuetan, egoera barregarri eta patetikoetara heltzeko prest ere». 

Umorea eta konplizitatea Nahiz eta ipuinetako egoerak dramatikoak eta larriak izan, «umorez zipriztindua» dago liburua, Jaioren aburuz. «Umorearen bitartez, irakurlearen konplizitatea lortzen du Mendigurenek». 

Ase ezintasunaren gaia umorez tratatuta, idazleak irakurlearengan «sentsazio gazi-gozoa» uzten du. «Denok dugu maitatuak izateko beharra, eta horren ondorioz irakurlea identifikatuta sentitzen da, eta liburuak duen umorearekin barre egiten duenean bere buruari ere barre egiten dio irakurleak, pertsonaiekin identifikatzen den heinean». Horregatik daukate Mendigurenen ipuinek, Jaioren ustez, «ukitu mingotsa».Ipuinen amaiera irekiek irakurlea ere gosez uzten dute, Jaioren ustez, «narrazio bakoitzean gerizpean geratzen diren horiek asmatu nahian». Hizkerari dagokionez, «oso erraz» irakurtzen dira liburuko ipuinak. «Idazleak ez dio inolako trabarik jarri nahi izan irakurleari». 

GAI ALDETIKO BATASUNA 

Erotismoa eta literatura, bat egiten zailak 

Xabier Mendigurenek, gainerakoekin bat egingo ez luketela-eta, liburutik aparte utzi dituen ipuinen artean, Lehenengo aldia liburu kolektiboari (Txalaparta, 2004) egindako ekarpena dago (Urtebetetze-opariaren aitzakian); ipuin erotikoak ziren liburu hartako guztiak. Maitasun beharrari eta sentimenduei buruzko ipuinak biltzen dituen arren, ez du erotismoak agerpen askorik liburu berrian. 

Oro har, erotismoa literaturan ez du oso gustuko Mendigurenek. «Oso zaila iruditzen zait literatura aldetik txukuna izango den eta aldi berean erotismoaren aldetik funtzionatuko duen zerbait idaztea. Azken batean, erotismoak eskaintzen dituen aukera anatomikoak oso mugatuak dira eta oso ikusita daude. Oso zaila da klixetik ihes egitea, eta ez zait erakargarria iruditzen, idazle moduan». 

